
						વિકિસ્રોતમાંથી

					

					


					
					
					આ પાનાનું પ્રુફરીડિંગ થઈ ગયું છે
૬૯
 સ્વામી મળ્યા:





બાઈ બેલી : 'મારા સ્વામીની સાથે બળી મરીને સ્વર્ગે
જઈશ, મહારાજ !'

હસીને ગોસ્વામી કહે છે : 'હે નારી, આ ધરતીને છોડી
સ્વર્ગમાં જવાનું કાં મન થાય છે ? સ્વર્ગનો જે સરજનહાર
છે તેની જ સરજેલી શું આ પૃથ્વી પણુ નથી, બહેન?'

અજ્ઞાન સ્ત્રી આ વાતનું રહસ્ય સમજી ન શકી. એ તો
વિસ્મય પામીને સાધુ સામે જોઈ રહી. એના મનમાં થયું કે
'તુલસીદાસ સરખો ધર્માવતાર આજે કાં આવી વાણી કાઢી
રહ્યો છે ?'

સ્વામીજીની સામે જોઈને બાઈ બોલી : 'મારા સ્વામી
મને આંહીં મળી જાય તો મ્હારે સ્વર્ગનું શું કામ !'

તુલસીદાસ ફરી વાર હસીને બોલ્યા : 'ચાલો પાછાં ઘેરે,
મૈયા ! સાધુનો કોલ છે કે એક મહિનાની મુદતમાં તમને
તમારો સ્વામી પાછો મળશે.'

તુલસીદાસનો કેાલ ! ભક્તહૃદયને શ્રધ્ધા બેઠી. આશાતુર
હૃદયે એ બાઈ પાછી વળી ને ગોસ્વામીની પાછળ પાછળ ચાલી
ગઈ. પછવાડે પુરોહિતોએ શાપ વરસાવ્યા, સગાંવહાલાંઓએ
નિંદા શરુ કરી, ગાળોના ઉચ્ચાર કાઢયા; કોઈએ પથ્થરો પણ
ફેંકયા : પલવાર પહેલાંની સતી બીજી જ પળે કુલટા બની ગઈ.
ભયભીત હૃદયે એ નારી ગોસ્વામીના પડખામાં લપાતી ધ્રૂજતી
જાય છે, પાછળ નજર નાખતી જાય છે. ગેસવામી તો પ્રભુના
કીર્તનમાં મસ્ત બની નિર્ભય પગલે ચાલે છે; એ ભકતની
અને એ નારીની પાસે આવવાની કેાઈની મગદૂર નહોતી.

